
اوکتاويو  پاز:
سئوگی بوتون دونيا ايله باريشماق دير
توز ذره سيندن کهکشان لارا قدر
.
.
من يازيرام
من سن ايله دانيشيرام
اؤزومله دانيشيرام

سو، اود، تورپاق و يئل کيمی 
سؤزجوک لرله 
سنين اوچون، بير باغی وصف ائديرم 
کی اوندا باخيش لار بيری-بيرينه توخونور



بير .
آی دولو!
من دلی!
گئجه نين سوموک لری
سحره قالماز!

82 -تير

[ ٧ ]



ايکی .
بئينيمده دوشونجه لر دؤيوشده ديرلر!
اورَ ييمده  سئوگی لر
آه...

من 
بير بؤيوک دؤيوش مئيدانينا چئوريلميشم!
85 - باهار

[ ٨ ]



اوچ .
ايلين سون يارپاغی آغاجدان اوزولور!
ايلين ايلک قاری دامينا قونور!

قارغالارين سسی قولاغيندا، 
و سن بير آز اوشويورسن...
نئچه ساده سؤزجوکله
قيش آچيقلانير شعرينده!
83 - قيش

[ ٩ ]



دؤرد .
او پوليس چيينينده کی اولدوزا گووه نير!
او کيشی بايراغيندا کی اولدوزا...
او قيز آدينا گووه نير
من ده مجبورن گؤيده کی اولدوزلارا!...
83 - باهار

[ ١٠ ]



بئش .
دونيا دولانير باشيما
دونيانين عزيزييم می من؟
يوخسا سرخوشام؟
83 -ياى

[ ١١ ]



آلتی .
سن داش کيمی اول!
 کی هر ياغيش اوزونه ايز سالماسين
هر يئل ترپتمسين سنی

سن داش کيمی اول! 
هر کيمسه سئوممسين سنی، سئوديرممسين اؤزونو سنه

سن داش کيمی اول 
کی داش اولسان دا سئوه جَيم سنی

80 -قيش

[ ١٢ ]



يئددی .
ماسا اوزَرينده، 
فينجانيم  سويوموش-
ال لريم کيمی!
شعريمی قوروتموشام ويترين لر اوچون

بو دا بير قوش! 
آزادليغی اؤيرتمک اوچون، اؤلدورولدو!...
84 -باهار

[ ١٣ ]



سگگيز .
کئشکه قاناد لارينی
ماوی گؤی لردن گيزلتمز ايدين...
من بيليرم
سن اوچوش اوچون يارانيبسان!
قيسقانج  قيزلار،
و بوزارميش خيابان لار
سنه چوخ آلچاق ديرلار!

گل قاناد-قانادا وئرَ ک
و
اوزاقلاشاق بوآلچاق يئردن!
يوخسا
قاناد لاريميز كوسه جك بيزدن!
80 - قيش

[ ١٤ ]



دوققوز .
ساچ لاری هؤرلمه يه تله سير!
دوداق لاری گولمه يه!
هئچ سويوق دا اوشوده بيلمه يير اونو!
هئچ ايستی ترلتمه يير او آغ گؤوده سينی
بيريسی اورَيينی اونا وئرسه  ايميش؛
او دا اوشويرايميش!
او دا سئوَرميش!
اودا بير گولمسه يه اورَ ک وئرَرميش!
يازيق،
"ايپک ساچلی- نايلون گلينجيک"!

83 - باهار

[ ١٥ ]



اون .

...آنا..........

.........

...........

..آ..........

.................

.....

..........ن...

.............

................

......... ..
....ا
نئيله ييم؟!
شعريمه  سيغيشمادين
آنا

84 -پاييز

[ ١٦ ]



اون بير .
بير اوتوبوس دور شاعير! 
سؤزجوک داشييير...
هر سؤزجوک بير موسافير،
و شعر لر دوراق لارديرلار؛
هر شعر بير سؤزجويون سونو...!
.
.
هئی... منيم ياساق سؤزجويوم!
سئوديييم!
قال
دوراقسيز موسافيريم!
سنی عؤمور بويو داشيياجاغام!

84 - باهار

[ ١٧ ]



اون ايکی.

يازا بيلمه ديييم چاغلارا و...

سوسما...
اويان!

و سوسوز کاغيذلارين دوداغينا 
                                    شعر چيله شاعير!
تانرينی قوناق چاغير ايش اوتاغينا
و  ياز؛
ياز کی آنلام لار گؤيونده آداخلانسين!
سؤزجوک لرين تويو  باشلانسين!
ياز  و
يوردسوزلوغونو چک يئلين اوزونه
تورپاق کيمی دول گئجه نين گوزونه
سونرا تانرينين شرفينه،-
- نئچه شعر قوش بوراخ هاوايا!
84 -ياى

[ ١٨ ]



اون اوچ .

قار ياغير..
آغير!
قارغالار  قارهاقار
قهقهه چکيرلر قيشی!...
ساعات  مئيدانيندا
دونور عقربه لر،
اوشويور زامان...!
و شعرلرينده آغارير شهرين گؤزو!
...
...

[ ١٩ ]



هه...!
قيش دير ائله بيل
پاييزيندان ديشاری چيخسان؛
قارغا گئييملی ائت شعرلرينی!

سونرا،
 بو قارهاقاردا قهقهه چک سويوغو شعرلرينده!
و اينان کی عقربه لرين دونو آچيلان دئييل!
82 -قيش

[ ٢٠ ]



اون دؤرد .
آراميزدا؛
ياپديغيميز چين ديواری...
آراميزدا؛
ياپماديغيميز بئرلين ديواری!
...
آراميزدا؛
آراز

آراميزدا؛
ساری گول لر بوداغی! آراميزدا
هر نه آييرير بيزی
بيری- بيريميزدن

81 -قيش

[ ٢١ ]



اون بئش .
بيز
اونوتماياجاغيق سيزي
نئجه كي آغاجلار اونوتمازلار
گؤوده لريني ياراليان بالتالارين ساپي،
اؤزلريندن دير
84 -پاييز

[ ٢٢ ]



اون آلتی .
منه ساری گلمه!
 قورخ!
بئينيمده بومبا يئرلشديريبلر سانکی.
باخما گؤزلريمه
الکتريک گؤزلريم ترپنسه اگر؛
پارتلارام  بيردن!
منه ساری گلمه
ا ل لرينی وورما ساچ لاريما.
بير ديناميتين ضامينی ديرلر  بلکه!
يانيمدا چوخ دورما،
ساعاتلی بومبايام  سانکی

[ ٢٣ ]



هر لحظه تهلوکه م آرتير منيم!
گئت!  
             گئتمه!
گؤتورمه آياق لارينی
ايش-ايشدن کئچيبدير داها

گئتسن ؛ 
مين کيمی پارتلاياجاغام!
82 -پاييز

[ ٢٤ ]



اون يئددی .
سن کؤچمن قوش ايدين،
قوندون شعرلريمه

 بير ياز گونونده! 
شکلين، اعلان لار کيمی وورولدو
 گؤز لريمين خيابانيندا، ديوارلارا...
 سن؛
 دويغو آغاجيمين ايسلاق بوداق لاريندا-

- يووا قوردون! 
و يازی لاريمدا هميشه  ديک دوردون.
آدين؛

 شعرلريمين آغيرليغی اولدو. 

[ ٢٥ ]



و  ساچ لارين
 قافييه کيمی غزل لريمده سوورولدو!

آمما  بير پاييز ياغيشی 
قوپاردی گوزلريمدن سنی،
 و شکيلينی.

هئی...   
 حاييف...
اونوتموشدوم!
سن کؤچمن قوشسان.

بير گون قونموشدون سطير لريمه، 
بير گون اوچاجاقدين وارليغيمدان!

   ا 
         و 
            چ…
83 -قيش

[ ٢٦ ]



اون  سگگيز .
(valentine)سئوگيلی لر گونو

 صاباح "سئوگيلی لر گونو"دور... 
اورَييم  شيدّتله چيرپينمادا...           
نفس لريم اوشومه ده، دونمادا...
دامارلاريمدا آل قان ترافيكی، سينسيمه ده، سؤنمه ده...
سن؛
 بيرآزجا اوتانيرسان،
نييه كی گؤزلريمده ليللَنمه ده سن!
ياناق لارين  ساراليب؛
دوز گؤرسه گؤزلريم سني اگر!
نفس لريم اوشويور، دونور...

شاه داماريم خيابانی 
سنين قانيما قاتيشان سئوگينی آپارير؛
حامامين چيركاب لوله سينه بوراخير.
سن اوتانيرسان
مني اوسانديرماغينا گؤره ...

[ ٢٧ ]



و من اوشويورَم، 
                    يانيرام 
سنی اوتانديرماغيما گؤره!

گؤزلريمدن گؤزلرينه چكيلن ايپ 
سوستلاشير، چاشير... 
و قيريلماق قورخوسو وار!
سارالميش دوداقلاريم بيری- بيريندن آيريلماغا
 گوجسوز...
اوتانجاق...

                اوزسوز... 
سون سؤزلريمی گؤزلريمه تاپشيريرلار؛
سنه دئمك اوچون!

ديوارلار كيمي 
سن ده گؤزلريمده سيگارا هيسی توتورسان!
قاراليرسان!
قاراليرسان!
...

گؤز قاپاق لاريم و دوداق لاريم 
آيريلماز سئوگيلی لر كيمی قوجاقلاشيب! 
ساری بير ياتا قدا يوخويا گئديرلر...

صاباح "سئوگيلی لر گونو"دور! 
كـــاشی لار اوستونده سوزولن قيرميزيني
سونورام سنه!
سن ده
"عكسيمه "؛
ساچ لاريندان بير هؤروك

قارا روبان باغيشلا !                                                      
81 -بهمن

[ ٢٨ ]



اون دوققوز .
دنيز؛
بير باكيره قيز!
ماوی،
حيالی،
دانيشير هر گئجه
باليق قولاقلارينا…!
گئجه؛
هوس پوئماسی
قارانليق شعری
توخونور دنيزين اََته يينه
و "ياخينلاشير"…

[ ٢٩ ]



دنيز؛
ايندی بير قيز دئييل داها!

چيغيرير، 
           باغيرير؛   باليق قولاق لارينا-
                                            - ساحيلده؛
ساحيلده
دينله ين قولاق يوخدور!
سانجی اينجيدير  دنيزی…
…
سحر
بير حارام گونش دوغولور!
اوزو- گؤزو قانلی،
قارينيندان!

دنيز ايندی بير قادين!
بير عوصيان تومورجوغو؛
سئوگينی دويمور…
ماويليك  بيلمير
  دنيز
كول رنگی
گؤی، كول رنگی
                       دنيز
تانری نين توپورجه يی.
دنيزله يير ساحيلی…
آخشام اوستو اودور
اوزو-گؤزو قانلی گونشی…
وچئينه يير نهنگ ديش لريله آغزيندا!
بير گئجه ده دنيز

[ ٣٠ ]



بير ياتاقدا ياتاجاق
گئجه ايله
اينتيقام آلماق اوچون!

                       دنيز…

آغزيندا نهنگ ديش لری وار!
اورَيينده عوصيان باغيرتيسی!
                    دنيز ...82-ياى

[ ٣١ ]



ايييرمی .
ال لرينی وئر ال لريمه!
نه قدر سيجاق، نه قدر آغ!
ال لرين
ساحيل داش لاری تک ايستی،
اوشاقليق کيمی آغ دير!

ال لرين گوناهسيز کاغيذلار کيمی يازيلماميش،
يازيلماميش شعرلر کيمی گؤزَل...

آنام کيمی دير 
ال لرينی سئويرَم!

[ ٣٢ ]



سنمی سن آنام؟
يازيلماميش شعريم کيمی!... 
ازبرله ييرَم
ايزينی ال لری نين.

بوراخما منی!
حياتيم 
آنام کيمی گئتميش 
اليمدن،
ياپيش!
هارداسان؟
هارادا؟...

بؤيوموشم ايندی
گيزلن-قاچ اويونونو،

اونوتموشام داها 
آدرسينی بئله... 
هانی بس؟!

ال لری نين ايزی  
خاطيريمدَن چيخيب،  گئتدی؛
آنام،..
دوشومدن کيم قاچديردی آنامی؟!
نه قدَر آجی....
دؤشوندن ديشيمی چکدييم زامان کيمی ...!

85 -باهار

[ ٣٣ ]



ايييرمی بير  .
"م . ن" اوچون

منه سئويرم دئديينی دانانمازسان 
تئلفون لاريميزی  ايزله ين کيشی،
شاهيد دی بونا !

[ ٣٤ ]



ايييرمی ايکی  .
يالنيزليق
آيين ان  آی سيز گئجه لری کيمی بير شئی دير!
سؤزجوک لرين سندن قاچديغی زامان دير؛ يالنيزليق!

آجی چکمک دئييل 
چکمه يه آجی تاپماماق دير يالنيزليق
خالقين اوچون يئدييين سيلله نين ايزينه،
 خالقی نين توپورجه يی دير اوزونده!
باخ سيقاريما  پوک وورمادان توکنمه يينه...

يازديغيم شعرده  سؤزجوک تاپانماييرام!

[ ٣٥ ]



يالنيزليق..!
يالنيزليق يعنی:
قاپينی دؤين لر عذرايسته يه لر يانليش گلمه لرينه گؤره...
و حيات يولداشين باشقاسينی گزديره بئينينده،
سنينله بير ياتاقدا ياتارکن!
يالنيزليق ائله بودور
گؤندردييين  مکتوبلارين قاييتماسی،
مزارليقدا آتانين قبرينی تاپانماديغين دير يالنيزليق!
پوليس لرين سنی توتماديق لاری
شعر  يازانماديغين چاغلاردير يالنيزليق!

باخ!...
ان آی  سيز گئجه لرين بيرينده
سيقاريما پوک وورمادان توکه نيرَم...
85 -ياى

[ ٣٦ ]



ايييرمی اوچ  .
اونون اوچون اولدوزلار ميلچك كيمى داريشيبلار گئجه لئشينه!
اونون اوچون باخيرام شعر ايشينه،
"محمد رضا لوايى اوچون"

ياتاق داشيم سؤزجوک لر،
چيريل-چيلپاق گئجه لر ده
 چيريل-چيلپاقجاسينا گؤزله ييرلر منی...
گؤزَل لريندن چيرکينينه قدر
 منيم سئوگيلی لريم!
جيب لريمی پاراايله دولدورماسالار دا
سئويرَم اونلاری ميليون-ميليون
چونکو من شاعيرم!

[ ٣٧ ]



چؤرَک اوچون يوخ،
اورَک اوچون يازيرام!
دانماياراق کی قارينيمين سسی آجليغيمدا
قاچديرير سؤزجوک لری بئينيمدن!
دانماياراق کی بو آجليق سمفونی سی قورخولودور بير آز!

يوخولاريم  اينانماديغينز قدر تئز اوزولور 
کؤورَک لييمی دانماياراق

هله  ده سينماييب، سينديريرام سينماز سينيرلاری 
سوموکله ين تانری لارين ان دهشتلی دوشمانی يام!
بس شاعيرم دوغروسو!
کيتاب چيخارتماغا پولوم اولماسا دا

بير دونيانين سؤزلری تيخيلسا دا بوغازيما 
تيخيلميشام اوتاغيمين بوغازينا
ايشيق دئييلم،
اولسايديم اگر
قاپی نين چاتيندان ديشاری قاچارديم
توستويه چئوريليب اوچارديم بورادان...
.
بيز ذاتن سئوگينی چوخ سئويريک!
او قدر کی دوستاغيميز اولسا دا
دوستوموز ساناريق اونو!
بوراخماريق...
بوراخيلماريق...
بس شاعيريک!...
83 -قيش

[ ٣٨ ]



ايييرمی دؤرد .
بيز بير رسّامين چکدييی حسرتيک گولوم. 
(سس)يميز،

(سوس) وموز، 
و (سئوگی) ميز! 
بير اوشاغين گيزلی سيگارا چکدييی قدَر (تهلوکه لی) دير!

بيزی کورپه ليکده قارا بله يه بله ييبلر گولوم! 
و بئشيييميزده تابوت مشقی اؤيرديبلر بيزه! 
اؤز ديرناق لاريميز لا بئله

اؤز دريميزی سويوبلار! 
يالان  هايقيريق لاريميزلا  کئفلنديريبلر  بيزی.
سويوق  تريميزی،

[ ٣٩ ]



تورپاغيميز  اودوبدور!
ساغيميزدا خنجر بئلينده کيلر
سولوموزدا قولاغی توکلولر
                                 سان گئديرلر گولوم!
و آرادا ازيليريک بيز
 بير يومروق کيمی…
بؤيله دير بيزده ازگينليک

  
دوننيميزی 
خمير کيمی اويناديرلار ال لرينده… 
بوگونوموزو  کونده له يير لر
صاباحيميزی ياپماق اوچون!

بيز بورادا 
گولوش لريميزی يامسيلامالی ييق اونلاردان.
و آغلاماق لاريميزی

گيزلتمه لی ييک  گولوم! 
توپورجه ييميزی اودماغا 
قورخو چيچه يی گؤيه رير  بوغازيميزدان.
ال لريميز  زنجيرلرله آداخلانيب سانکی!
يارالاريميز  شور دوزلاق لارين کبينينده…
بيز حسرت نُتلاييريق گولوم
يازيلميشيق  آلنيميزين  قيريش لارينا!
83 -ياى

ايييرمی بئش  .
سودان گلن سورمه لی قيز!
سودان گلن سورمه لی قيز!
بير کره شعر لريمين دوراغيندا دور، اولورسا...

دايان 
و کوزه نی قوی يئره،
 يورغونسان بيليرم!
من ده يورغونام دئييلمی؟
           گؤزلری نين سورمه سی نين قاراسی،
            ساچلاری نين قاراسی،
ياخيليب گئجه لريمه ، گوندوزلريمه
دئييلمی؟

سنی کوزه ن اينجيديرسه
منی هنده وريمه ياييلان يوخو اينجيدير!
منی مين ماسکالی ياراسالارين

                           عفونتلی اوچوش لاری اينجيدير؛ سورمه لی 
قيز...
سوسدوغوم جينايتدير!
هايقيرديغيم بؤيوک بير سوچ!
 بيزيم چاغدا
 هر نه قابيق دَييشر تئز- تئز...
دوغال اولدوزلارين کوسدويونو  دوش لريميزدن
و سئوينج ايستيسی نين  کوسدويونو اؤپوش لريميزدن
دوشونه بيلرمی سن سورمه لی قيز!؟
ايندی "سارا" لار
گؤوده لرينی سويا يوخ،
                         بلکه يابانجی خان لارا  تاپشيريرلار!
خان چوبان لاردا کی ...
                                ائه...
سيزين چاغدا آت لار کيشنه ييردی سه
                     ايندی آت لار اسنه ييرلر؛ سورمه لی قيز...
ايندی سئوگی بير غريب موسافيردير
                                          سيجيللی سيز!

هئچ هوتئلده يئری يوخ...
ايت لرله ياناشير سحره قدر!

                         چيينين قابارديرمی؟
                         قابارين کوزه ندن می؟

منيم چيينيمه  اؤلو شهريمين جنازه سی،
و اورَ ييمه آسيدلی سئوگی لرين پئشمانليغی،
گؤزلريمه ايسه بئتون عصرين آلدانيش لاری قابار  سالير!
سورمه لی قيز...
               من بورادا چوخ يالنيزام سورمه لی قيز!
چيغيرتيمی
هئچ کيمسه ائشيتمه يير اؤزومدن سونرا...
هئچ کيمسه يانديرمايير سؤنوک اولدوزلاريمی!
              من بورادا چوخ سوسوزام سورمه لی قيز؛
             کوزه ندن بير بارداق  سو  وئر اولورسا!
83 -ياى

ايييرمی آلتی .

بير سينماق سسي ايله اويانديم!...

يوخلاماغا مئيليم يوخ.
اوتاغين چرچيوه سيندن؛
شهرين اؤلوم قوخوسو توتموش اوزونه
يوخلامادان شيشميش گؤزونه باخديم،
                                             اوتانديم!..

وارلي شهرين، 
يا دا وارلی لار شهري نين
 او يوخسول گؤيونو گؤردوم...!
نئچه ايشيق سيز اولدوز  هاوايا ميخلانميش

و بير سرطان توتموش آی؛
گئجه نين اوزون تومانينا ياماقلانميش!

اوتاغين چرچيوه سيندن گؤرونور؛
بئيين لری اپريميش خيابان لارين 
غريزه  ارضالانديرمالاری!
و هردن
اينتيحار شوشه لري نين چارتلاييب، پارتلامالاری...

بير سينماق سسي ايله اويانديم!...
يوخلاماغا مئيليم  يوخ!
آنجاق،

         سيگارانين يئنی پاكاتی  
         دوداقلاريمدا ياشاييب  اؤلمه لي دير!
سينماق سسی...
                  و شهر...
                    سرطان توتموش آی...
                                        ياماقلی بير هاوا....

و شهرين اَسيدلی دومانی 
اييرمی بير ياشيندا كی گنج لرين
قيزلارين و اوغلان لارين،
سئوينج گول لر ي نين بوغازينا تام زهر،
 تام ضرر...
و محكوملوق
                 بو شهرده ياتان لارا،
                 و اويانان لارا...
محكوملوق اوچ شئيه:
   اينتيحار، ياشاماقلا!

پاخيرلانماق، قوخوموش خيابان لارين قوجاغيندا!

... و سينماق!
                     بو شهرده هرنه دن چوخ داش وار!
                     شوشه اولسان سينماغا محكومسان!
...
سينماق سسي ايله اويانديم!
يوخلاماغا مئيليم يوخ!
آينايا باخيب اؤزومو سينيق-سينيق
و تيكرارلانميش گؤردوم!...

بو سينماق سسی
            هله  ده كی هله دير
  قولاق لاريمدا جينگيلده يير!
81 -قيش

ايييرمی يئددی .
ايَلشيب صندليمده گودوربير نفر آدی انتحار 
                  نادر ازهرى اينتيحارآدلى بيريسى…

اؤنومده دوروب؛
هيرهاهير  هيريلدايير منه!
ديش لری سيخيلميش بير-بيرينه.
ديش لرين آغاردير منه
اينتيحار آدلی بيريسی!
گؤزلرينده
سانسورسوز  و دهشتلی کليپ لر ياييلمادا…

مئتال چالغی سی ايچری سينه دولدورولوب…
چيراق لار بوتون سؤندورولوب…
کئچميشينين سورگونونده
اولدوزلاری جيزيقلايير!

  کؤلگه سينی چالميشلار گئجه اوغرولاری!
  سئوگی سينی وورموشلار اولايان آمبولانس لار!
شيکايت آپارماغا هئچ بير يئری يوخ!

اينتيحار آدلی بيريسی…
                آيی چارتلاييب!
                   اولدوزلاری تالانيب!
و اؤزونو ياشاماق  قوماريندا  اودوزوب

                                                  
 گئتمه يه تله سير…
فلکه ده کی چيراق لار،

 بير آن گؤزلرينده قيزارير…                                           
   گئتمه يه تله سير!
ياساق تابلو لاری
دؤرد بير يانيندا بويلانير!
                         قورخو؛

   زهرلی بيچاق کيمی آتديم لارينی کسيراينتيحار آدلی 
بيريسی.

ترسه ايشله يير ساعاتی!
                                ايشله يير…
                    و اون ايکيده دايانير!

ساعات اؤلوم سمفونی سی چالير…
                ياشامينا ايليق يئل لر اسير
                 گئتمه يه تله سير
فلکه ده  کی چيراق لار ياشيل لاشيرلار  بيردن
...
اؤنومده کی آينا ديواردان اوزولور!

               
                و
              اينتيحار آدلی بيريسی
                                         آياق لاريم آلتدا
              اوغوم-اوغوم زيبيل قابينا تؤکولور!
82 -پاييز

ايييرمی سگگيز  .
من يانيرام آرتيق،  
وکولومله ديری يَم!
مين لرجه جاوابسيز سورغو ايله  قول- بويون

کيم  اور ييمده کی دنيزده اوزه جَک؟ 
  کيم باخيش لاريمين ديلمانجی اولاجاق؟  
  کيم  ياشاياجاق دوداغيمدا کی شعرلرله؟ 
               کيم اؤله جک؟ 
کيم ساچ لاريمی داغيديب؟

کيم ساهمانلاياجاق يئنی دن؟ 
کيم ايچيمده کی  اؤلونو قويلاياجاق؟ 
کيم سؤزلريمده کی يارانی با غلاياجاق؟ 

کيمين گؤزلری ياشالاجاق  دومانيمدان؟  
کيمين بارماغی ديشله نه جک  حئيرَتيمدن؟  
کيم ديسکينه جک  سوسماغيمدان؟

کيم ايله بؤلوشه جه يم کؤهنه لميش شنليک لريمی؟
کيم قيراجاق
 هؤرومجک لرين زيغلی اؤپوشلرينی  گؤوده مدن؟
هانکی قاريشقالارين بايرام آخشام لارينا پای اولاجاق
 سئللول لاريم!؟
هانکی تورپاغين بوينونا ساريلاجاق قول لاريم ؟
هانکی کؤرپو قورخاجاق آياق لاريمين قورخمازليغيندان؟

هانکی پری لر، 
هانکی جين لر،
اوداما قوناق گله جک لر گئجه لر؟؟!-

هانکی بوغونتو  سؤندوره جک باخيش لاريمين لامپاسينی؟
هانکی سس سينديراجاق سوسغونتومو؟

هانکی ايلديريم ياراجاق  قارانليغيمی؟ 
بللنديره جک آييمی  هانکی قارانليق َ
                                    –  اولدوزومو؟!

هانکی قيز ؟
سيجيلليمده کی اوغلانلا ائوله نه جک ؟
                                             سئوه جک؟!

  هانکی اورَک اوزوله جک اوزولمه ييمدن؟ 
  هانکی دوداق بوزوله جک کوسمه ييمدن؟

 هانکی آنا دوغاجاق-
- منيم کيمی بير "پارادوکس"و يئنی دن؟ 
  هانکی سی سود وئريب، دؤزه جک قوساق لاريما؟
              هانکی سی ديل اؤيره ده جک؟
           هانکی سی آغلاياجاق مزاريمدا؟

           هانکی...
                       ... سی ؟

                          من يانيرام آرتيق ...!

ايييرمی دوققوز  .
اوزاقدا قا    لميش ياخينليغيم  کيمی بير آنلام دير؛

ياز گئجه لری کيمی  سئوينجلی بير سرينلييی 
                                                  پای وئرير منه!
ماوی دير دوغروسو؛
دنيز-دنيز ماويليک داشيير  پالتارلاريندا!

اورادان بير قيز گلير؛ 
آی ياپيشديريب اوزونه ائله بيل...
سسينی چَن بوروموش!
گؤزلرينده هاوا ياخشی دير ائله بيل!
 ساچلاری لزگی يه چاغيرير بارماق لاريمی
بارماقلاريندان سؤزجوک تؤکولور! 

آغزی سيگارا قوخومور آمما...

.
بورادا بير قيز وار؛ 
ياخينليغيم قدَر ياخيندير منه. 
ياغيشی آناسی قدر سئوير 
وورغونلوغونو  دانير! 
بلکه ده اوتانير!.. 
گوزلرينده ايکی فانيس يانير! 

بورادا بير قيز؛ 
قار چيچه يی دير ال لری
قارلی ال لريمی قوجاقلايير...

گوزلريندن اورَک  شوملايير! 
يانيمدا بير قيز وار 
اوزونه آی ياپيشديريب ائله بيل. 
قافلان جيرماقلاريم منيم، 
قافلان جيرماقلاريم -

ساقين 
           آلداناسی دئييل!
               اؤله سی دئييل!
83 -باهار

اوتوز .
او گون اوخودوم؛
يوردونوز قوش لار دياري دير!
ماوي گؤيونوزده
«اوچوش ياساق» تابلوسو  وورولماييب!
و

ا ل بومبالاري 
آنبارلاردا پاس كسيب چورويورلر!
يازميشديرلار:
آزادليق هئيكلي شهرينيزده قيزيلا بوياناجاق!
نه دئمك
قوش لار  دياريندا دا يالان دئييليرميش...

دون آخشام
قوش لار  دياريندان

مين لرجه  راكئت 
و باهالي بومبا تؤكولدو قونشو ائوينه!
يوزلرجه قوش
يووالاريندا قان قوسوب، اؤلدولر؛
و اؤلدوکجه هايقيرديغينيز آزادليغا گولدولر!
قيريلديلار!
اؤلدولر...
گولدولر...
 82 - قيش

اوتوزبير .
"ائلشن آرازا" سونولور

نئچه نجی آييميش؟
نئچه نجی گون؟

ديرناق لارينی  اوزالتميش ايدين 
آييمی جيرماقلاياسان!...

نئچه نجی خياباندا؟ 
نئچه نجی پنجره دن بويلانيب
ساچ لارينی سردين باخيش لاريمين سرگی سينه؟
و دويونله دين ساچلارينين قاراسينی

گئجه لريمين اوزونلوغونا...
 
نئچه نجی اولدوزومو؟ 
نئچه نجی گئجه مدن قوپاريب،     
نئچه نجی سئوگيلينه پای وئردين؟!

نئچه نجی سی ايديم من؟... 
نئچه نجی موسافير؟...
اورَيی نين هوتئلينده اوتاق وئرميش ايدين!
نئچه نجی اوتاغی؟!

آه... من اوشاقليقدان  دا 
ساناماغی ياخشی باجارمازديم!
  83 -پاييز

اوتوزايکی .
 گئجه؛
او گئجه لردن كي يازغي دا يانغيني بيتيرمير!
سويولور سوسوز دويغولارين قابيغی
سپه له نير كاغيذ اوستونه!
ياغيش دا ايسلادانمير داها
 دنيزين قورو دوداقلارينی...
تيتره يير زامانين توزلو قولاق لاري نين پرده سی هردَن

و دويولور تيتره تمه سسی...     
و هذيان
بايقوش لار  ايشيق ديلنچی سی!

گئجه؛
قوجا،  قوروموش بير كؤتوک

    بالتا ايله چارتلاييب! 
و خياباندا  ايزله نير بو چارتلامانين قالانی
گئجه...
   قيش...
بايقوش لار سويوغون كئفلی سی!

  

وودكالار  اوتانيرلار كئفلنديرمه يه!
و عقربه لر؛
 رقم لری جيرماقلايير ساعات صحيفه سينده
سارماشيق لار سينيق خيابانين بؤيرونده
 گيجه للـه نيب اؤز باشلارينا دولاشماقدا...
ايچري لرين رسوا ائتمکده...

گئجه... 
قيش... 
سويوق  دا اوشويور قارانليق دان 
بو سويوقدا  پالتارسيزليق عار دئييل می آغاج لارا!؟
سوسموش گوندوز!

گيزله نميش گونش قارا چرشاب ايچينده! 
و ايچي يانير آليشير...

سويولموش دويغولاريم  كاغيذ اوستونده!
ايلديريم شاخير!
و گئجه نين آبري سي گئدير...
پارتلايير زامانين توزلو قولاق لاري نين  پرده سي!
شئه لی تورپاغين رايحه سی دويولور!

ساعات سينسه يير
سارماشيق لار آشيق لار سازی ايله رقص ائديرلر! 
بايقوش لار باشيندان نعشه اوچور! 
و عار سيز گئجه اوتانير بيتير!
81 -پاييز

اوتوز اوچ .

کيم اودا چکير شهری؟دونيا بيزيم شهر!...
بو شهر او قدر باغيمسيز کی؛
  دوشور اَيينيندن شالواری...
پارک لاردا بوتون گول لر دريلمه يه آزاد ديرلار
سونولماغا يوخ آنجاق!
بورادا آزادليق،
هر دن شعرلردن جالانير قولاق لار جادده سينه؛
ازيلير...
اوزولور...

آزالير-آزالير...
آز قالير اؤلسون!

شاعيرلر اونو قوش لار قاناديندان يامسيلاميش! 
ياشاماميش يازميش!
.
گونده ليک لرين باشليغی،
گونده ليک لرين آدی...؛
آزادليق ياخيلير کاغيذلارا،
سونرا ياخالانير...
خيابان لارين آدينا چئوريلير...
مئيدان لارين آدينا چئوريلير...
ازيلير...
اوزولور....
آزالير...
آز قالير اؤلسون!

سونرالار...
قابار سالير شَهَرين چيينينه جنازه سی
مئيدان لاردا هئيکلی يونولور!
 قابيغی سويولور!

سونرالار...

بيريسی اسنه يير آزادليغی هردن...
82 -خرداد

اوتوز دؤرد .
سؤندور اولدوزلارينی تانری!
من سؤنوک اولدوزلارلا آليشميشام!
يالنيزليقدان اؤزومله کوسوب،
اؤزومله  باريشميشام!

سؤندور اولدوزلارينی...
و ايکی قارا بولود ائولندير گؤيونده! 
بير آزجا ياغسين لار قارا يازيما
بير آزجا يوسونلار منی اؤزومدن!
سؤندور اولدوزلارينی...
کی  بورادا جينايت،

فوتو نئقاتيولری تک 
بير داملا ايشيقلا دا  قاماشير!
کی گئجه لر

دوشونجه ديوارلاريندان آشيرلار 
قانادسيز  ياراسالار!
و سونرا ياغدير آداخلی بولود لارينی،
سيلدير جينايت ايزلرينی بو شهردن...!
ياغدير

کی سئرچه لرين آخساق اوچوش لاری 
ياغيش آلتيندا؛
کئفله نديرسين  قارانليق  بَی لرينی!

چارتلاق آييمی بوراخميشام!
و آليشميشام سؤنوک اولدوزلارلا...!
بورادا

ايينه  بويوندا ايشيق قاماشديرير ياشامی! 
سؤندور اولدوزلارينی تانری...
ياتماق  ايسته ييرم
قارانليق ياتاغيندا!
82 -قيش

اوتوز بئش .

    سهوَن دوغولدوم!...

سهوَن آليشديم سيزلرله!..
بير يانليش کيمی دونيانيزين سؤز دفترينده
 قاباريق دوردوم!

بير يانليش کيمی 
دؤوره مه قيرميزی جيزيق چکدينيز....
قارا ياماق کيمی،
وورولدوم دونيانيزين ساری کؤينه يينه!

هيس توتموش دئيه؛ 
سارالتماق زوروندا اولدونوز منی!
من بويدا بير پاييزی

 ياشيل يارپاق لارينيز  قوجاقلاديلار!
چئينه ييب-چئينه ييب توپوردولر   سونرا 
آياق لاريم
 باشماق لارينيزا گاه بؤيوک-
                                  گاه دا کيچيک گلدی!
باشماق لاری بوراخيب آياق لارينی دوزَلت دئدينيز!

سوموک کيمی قالميشيديم بوغازينيزدا البت؛
توی لارينيزدا حزين سس کيمی
سوخولوردوم ماهنی لارينيزا!

يانليش کيمی؛ 
سؤز دفترينيزده قاباريق دوردوم!
دؤوره مه قيرميزی جيزيق چکدينيز!
بئله جه  دوغولدوم!...
بئله جه ياشاديم...
سهوَن!
81 - پاييز

[ ٦٧ ]



اوتوز آلتی .
هر نه يين باشلاماغی چتيندير بير آز
گؤزلريندن باشلانان سئودا کيمی
يا ائله بو شعر کيمی
چتيندير بير آز
بير آزجا قورخو
بير آزجا  اوشومک
بير آزجا تر
.
سونرالار هر نه دوشور اؤز قايداسينا
-عاغلينا گلمه ين گلير باشينا

"ايندی يوموشاقجاسينا يازماقداسان
يوموشاقجاسينا سئومکده سن"

داها آنلاملار قاچماييرلار سندن
داها وحشی سؤزجوک لرهولکمه ييرلر سندن
داها اؤنونده کی گؤزلر چوخ دا چتين دئييل
هر نه آچيقلانير
بارماقلارينين دويونونه قدر
بوغازينين دويونونه قدر
آغلاماق امکانی يارانير- ياغماق امکانی
هاوا  ايسلانير!
هاوا  بسله نير!
ايندی وورولا  بيلرسن آنلاملارينا، سؤزجوک لرينه
ايندی وورولا بيلرسن گؤزلرينه
دورولا بيلرسن!
ايندی سؤزجوکلرين،
کريستال- کريستال تانريجيق لارا چئوريلمکده
سن

 سئومکده 
             اريمکده سن
جيب لرين بوشالديقجا تانريجيق لارين آغيرلاشير!
آغيرلاشير!
گؤزلرين دولور
        گؤزلرين داشير
                         هر نه ايسلانير!

ايندی، آخا بيلر گؤزلرينده گؤزلری
ايندی، آخا بيلر سؤزجوک لرينين آياغی

ييخيلا بيلر آنلاملارين
سيخا بيلر بير آ ن اورَيينی  بو زووولداق جاده
                              بو زووولداق صحيفه
                                            بو ايسلاق شعر
.

سونرالار چوخ شئی دَييشير 
سؤزجوک لر قوجالير
آنلاملار  بيشير
هر نه اويانير، اؤز قبرينی ائشير

ايندی:
کريستال تابولارين سينير
باتير آياقلارينا اؤپدويون يول لار دا!
گوونمه   يينه، آرخاسی بوش بير دؤيوشچو کيمی  سن
سؤزجوک لرين انتحار ائتمک    ده-

- شعرينده: 
"يورغونام 
عؤمورجه سئودا داشييان اورک لر کيمی يورغون
و  باتی اسکی لر کيمی شعرسل دئييل
باتی گونشين پولسوز فهله ليکدن قاييتماغی دير
آيين گئجه دکليندن پوست وئرمک چاغی دير"
ايندی، هر نه يوروجو اولا بيلر
 اؤنونده کی گؤزلر کيمی!
يوروجو اولا بيلر، ائله بو شعر کيمی

 ايندی قاييدا بيلرسن! [يئرين وارسا،يولون وارسا]
بوراخا بيلرسن ائله ياريمچيقجاسينا  گلدييين يولو

بوراخا بيلرسن اؤنونده کی گؤزلردن باشلانان هر نه يی
بوراخا بيلرسن سؤزجويو، کلمه نی
بوراخا بيلرسن ائله بو شعری ده ياريمچيقجاسينا

بوراخا بيلرسن الينده کی قلمی  ده
85 پاييز-86 قيش

اوتوز يئددی .
"گؤردوم" كيتابينين شاعيرى توركان اورمولويا

باغيشلايين ها…!
اودقونورام  سيزين اوکسيژنی...!
گئجه لرينيزده  ياتيرام!
                         باغيشلايين ها...!
اويانيرام  دا هردن
ايذين سيز-ايذين سيز يوخو  گؤرورَم...
گيزلتمه يير م  کی؛
سئوير م ده هردن بيريسينی!
                          باغيشلايين ها!...

اؤزوده چوخ...

اودقونورام  سيزين اوکسيژنی
بللی دير بونو يازمايا دا بيلرسينيز!
آی ايشيغی ياخيلير اوتاغيما...
آيی بوراخيرمی سينيز  اوتاغيما؟
آييما توخونمايين  لوطفن
منه ائله جه باخمايين لوطفن!
منيم ده آنام وار،
                     باغيشلايين ها....
 او قدَر سئويره ه ه ه ه ه ... م!
ايلين ۳۶۵ گونونو  ده قورخورام اؤله!
گوندوزلرينيز  تيخيلير بوغازيما
آز قالير بوغولام!
اؤ ؤ ؤ ؤ ؤ س  ک ورو ... رَم – باغيشلايين ها...!!!
گؤزلريم ايذينسيز گؤرور بير شئی لری
ديليم ايزينسيز  سؤيله يير...!
گيزلتمه ييرَم!...
ال لريم  ده يازير!...

يازيرام دا ا ا ا ا ا 
هه!...

آی ايشيغی اوتاغيما ووران گئجه لرده!
اؤ ؤ ؤ ؤ ؤسکورورَم!
اودقونورام!
سئويرَم

يازی لاريمی...

                   آی ايشيغينی... 
                                        آنامی...

بللی دير؛ 
يازمايا  بيلرسينيز!
بللی دير؛
 بونو اوخويا بيلرسينيز گؤزلريمدن!

                                          باغيشلايين ها...
85 -باهار

اوتوز سگگيز .

بوراسی يئر کوره سی نين  نَم هاراسی؟!...
خريطه سی نين  دارما-داغينليغيندان –

- سوروشا  بيلرسينيز! 
زامانين ايکی مين نَم نئچه سی؟!..
تقويم صحيفه لرينين  پيرتلاشليغيندان-
- آنلايا بيلرسينيز

و من کيمی 
             نَم کيم؟!...
بورانين شاعيری يَم  ائله بيل

پارام-پارچاليغيمی 
بوتؤوجه سينه اينسان لارا  ساتماقدايام!

بئله جه ياشاتماقدايام  دونيامی...
آلتی ميليارد نئچه نجی سی يم ؟
 اؤنملی دئييل!...
من ده آزادليق ياراتماق اوچون؛
مئيدان لاردا هئيکل ووروب  قان سالماق ايسته ييرم!!!
.
بوراسی هله هاراسی دير کی؟!
بيزی اؤلدورندن سونرا
يئر کوره سينی ساعاتلی بير بومبا کيمی قوراجاقديرلار!
کهکشان آريتلاياجاقلار  بيزدن سونرا
اوت  چيچک لنديره جک لر دونيانی،
آلوو پای وئره جک دير لر دونيانی قالانلارا...
آمما من ده

گئجه خيشابيندان اولدوز  کيمی بوراخيلاجاغام 
دونيايا ساری!
چوخ ايش لر اولاجاق هله...
بير  ده  دوغولساق اگر ...
...
خريطه لری ساهمانلاماق نه دير کی؟
بوراسی هله هاراسی دير؟!
...
بير اووج دنيز چيله يين لوطفن!!!
83 -ياى

اوتوز دوققوز .
"ويوالدى" نين دؤرد فصيل قطعه سينه

ا."باهار"
تومورجوقلار چيرتلايير
باخيشيريق
سانكي ايل لردير تانيشيق!
هاوا دولور- بوشالير بيزيم ساغليغيميزا
اور ك    لريميز اويانير!
عقربه لر وورولورلار بيري بيرينه
عقربه    لر تله   سيرلر!
تقويم صحيفه لرينده، سرخوشلوق يازيريق
قيشين يورغونلوغو کؤچور چيينيميزدن!

٢."ياي"
چيچك    لر غرورلا ميوه لشيرلر

هاوا قيزيشير اورك لريميز تك 
گونش دريلمه لي بير آلما
سئويشيريك

اورك لريميز آليشير ،
داشيريق بيري بيريميزدن!
دؤشه ييريك اولدوز چؤره يه هر گئجه
واختيميز يوخ- تقويم صحيفه لرينده نوت يازماق اوچون
سئويريك يالنيز!

٣." پاييز"
چاليرلار آلماميزي بوداق لاريميزدان
هاوا توتولور "ياد بولودلارلا"!
هاوا قورتولور
بوغازيميزا  تيخيلير- سئويرم لر
يارپاق تؤكوروك آغاجلار كيمي

سوپورور بير سوپورگه چي، سئوگي سؤزجوك لريميزي 
اور ك لريميز سيخيلير
ياپيشميريق بيري بيريميزه
آيريليريق!
سانكي ايل لردير اؤزگه ييك

٤."قيش"
     قيشا هئچ نه قالماييب
                              بوش دور

   .   .   . 
        . .
..  

           ..
  .    
.
شهريور  86

سؤزلوك
سؤزجوک:كلمه
ماسا: ميز
قيسقانج: پاخيل
گؤوده: تن، بدن
گلينجيك: قولچاق، عروسك
دوراق: داياناجاق، ايستگاه
ياساق: قدغن
سوسما: ساكيت اولما
آنلام: مفهوم
مين: حربي سيلاح لاردان، مينا
كؤچمن: كؤچری، مهاجر
آل قان: قيرميزی قان
چيركاب لوله سي: فاضلاب لوله سي
اوسانديرماق: يورماق
ياتاق: (بورادا)، رختخواب
عكسيمه: شكيليمه
پوئما: منظومه
تومورجوق: آچيلماميش چيچك
سيجاق: ايسسي
گيزلن قاچ: آذربايجاندا اوشاق اويونلاريندان- گيزلن پاچ دا دئييلير
يالنيزليق: يالقيزليق، تنهاليق
يالنيز: تك، تنها، تكجه
هايقيرديغيم:چيغيرديغيم،باغيرديغيم
سوسغونتو: سكوت
بوغونتو: خفقان
بوراسى: بوراسى، اينجا

